
ramee sama berkata: „Toewankoe njang koewasa pegang oedjan, bakal toeroen oedjan atawa tida, Toewankoe njang paling mengatahoei lebieh doeloe, bagimana dia brani tentoeken begitoe, dia nanti mestikalah bertaroekannja” Marika selagi mengomong beloen habis, tida kira sekali, dari atas oedara ada soewara memanggil Radja Naga aken menjamboet datengnja soerat titah, sekalian itoe pada angkat kepala menengok ka'atas, keliatan ada dateng Allah Toehan poenja oetoesan, marika dengen hormat pada menjamboet, oetoesan itoe toeroen, laloe masoek ka'dalem astana aèr, Haij Liong Ong sigra keloewar dengen berpake pakejan kabesarannja, menjamboet oetoesan itoe poenja dateng, soerat titah itoe serta terbatja boeninja ada prentah boewat toeroeni oedjan, aken tetapi sepandjang boeninja soerat titah tadi, ada satoedjoe sekali pada itoe „Sien she” petangan poenja itoengan, tiada ada seramboet njang salah, sahingga membikin kagetnja Haij Liong Ong, sampe terasa sebagi ilang soemangetnja, dengen tarik napas ija berkata pada mantri-mantrinja: „bagimana dalem doenia ada itoe orang njang begitoe pande meliatin! bisa taoe lebieh doeloe perkara njang bakal dateng! kaloek begini tentoe kulah kami poenja betaroekan!”

IJa poenja mantri njang berpangkat „Koen soe” bernama O Sie madjoe mengadep sembari berkata: „Toewankoe djangan ketjil hati, ka-

